
O XVI Premio “Luis Ksado” 
protagoniza a próxima 
exposición na galería

Cultura celebrará  
o Entroido na praza 
do antigo Concello

O sábado 11  
estréanse as curtas  
do Chanfaina Lab

Cultura convida a homenaxear  
a Rosalía Castro con poemas,  
música e unha actividade artística

Este Entroido coloca un espantallo diante  
da túa casa ou negocio e poderás levar premio
Señoras, señores, nenas e nenos… ide preparando os vosos 
bonecos para participar nas “Entroidadas”, unha das 
actividades que nos propón a Concellaría de Cultura para 
celebrarmos as datas do carnaval. A idea é a mesma que na 
primeira edición, en 2022, e consiste en facer un espantallo 
tocando algún instrumento ou con algún motivo alusivo á 
música. Logo deberemos colocalo diante da casa ou do noso 
negocio de maneira que sexa visible desde a vía pública e, por 
último, haberá que sacarlle tres fotos para entrar no sorteo de 
dúas cestas de produto de proximidade valoradas en 100 euros 
cada unha. 
 
As “Entroidadas” terán que estar expostas desde o 11 até o 26 de febreiro 
e cada domicilio ou negocio só poderá participar cun boneco ou boneca. 
Cultura marca como requisito imprescindible que os espantallos se refiran 
dalgún xeito á nosa tradición musical, xa que ese é o tema principal deste 
ano (en 2022 foi a cociña). 
 

Podemos facer a nosa obra con palla, roupa vella, carautas... co que se 
queira, con tal de que quede unha cousa simpática. Tamén se permite 
engadirlle outros elementos e trangalladas que haxa pola casa para que a 
escena chame a atención aínda máis.  
 
Unha vez que a teñamos lista deberemos sacarlle un máximo de tres fotos, 
preferiblemente en horizontal, e envialas ao whatsapp 616 332 919 ou ao 
correo agustin.perez@sansadurnino.gal, indicando ademais o noso nome, 
o lugar e un teléfono de contacto. 
 
Con todas as imaxes recibidas, que haberá que mandar o 11 de febreiro 
como moi tarde, publicarase unha galería en Facebook.  
 
Ademais tamén se participará no sorteo de dúas cestas de produtos 
comarcais de calidade por valor de 100 euros. A rifa farase no transcurso da 
Festa de Entroido que se celebrará na praza do antigo Concello o venres 17 
de febreiro a partir das 20:00h, da que vos ampliamos datos nas páxinas 
interiores deste Novas.  

Debuxos, poemas e  
citas para homenaxear  
a Rosalía Castro

O 23 de febreiro faranse 186 anos do nacemento de Rosalía Castro, 
nai do rexurdimento das nosas letras e un dos nosos máximos 
referentes culturais. Cadrando co día do seu aniversario, o Concello 
organiza un acto de homenaxe que comezará ás 11:00h na Casa 
da Cultura combinando a música e lectura de poemas, tanto 
pertencentes á súa obra como aqueloutros que as persoas participantes 
lle queiran dedicar. 
 
Cultura anima a toda a veciñanza a sumarse á celebración, á que tamén 
asistirán as escolas musicais municipais para botarlle unhas pezas 
tradicionais, rematando todas e todos xuntos coa versión de 
Uxía Senlle de “No bico un cantar” (se non a coñecedes, ídea 
aprendendo para ese día). 
 
Debuxos e poemas 
Porén, o Concello tamén quere implicar na homenaxe a todo o 
municipio -veciñanza, centro de ensino, EIM, Centro de Día, Suacasa, 
asociacións, clubs...- por medio dunha actividade de creación artística e 
literaria.  

Para iso deseñáronse uns pequenos folletos cunha páxina reservada 
para escribir poemas ou frases na honra da escritora, mentres que a 
outra páxina levará impreso un deseño de Juanlu Nacha para que lle 
deamos as cores que queiramos. 

 
As follas poderán recollerse na Casa da Cultura, na Biblioteca 
Municipal ou nas oficinas do Concello e, unha vez 
escribamos/pintemos (ou ambas cousas), haberá que entregalas na 
Casa da Cultura ou no rexistro municipal antes do 22 de febreiro ás 
14:00h. 

 
Con todas as obras recibidas farase unha exposición no recibidor do 
centro cultural que poderemos ver xa o día 23, no acto central do Día de 
Rosalía. Ademais, entre as persoas que participen no proxecto creativo 
sortearanse diversos produtos coa imaxe e poemas da nai das nosas 
letras (non é necesario estar presente, senón que o Concello contactará 
coas persoas premiadas). 

NOVAS 135 2.qxp_A3  3/2/23  9:00  Página 1



Novas Novas

Os equipos que estiveron filmando por todo San Sadurniño a principios do pasado mes de setembro ultiman nestes días as 
versións finais das curtametraxes que fixeron dentro do encontro audiovisual Chanfaina Lab, recente premio José Sellier da 
Academia Galega do Audiovisual. O resultado do seu traballo e do seu xeito de mirar o noso territorio poderemos velo o sábado 
11 de febreiro a partir das 17:30h na Casa da Cultura nunha gala conducida polo presentador Paco Lodeiro e a concelleira Araceli 
Bellas. Son 22 pezas nas que se implicaron preto de medio cento de cineastas locais e doutras partes de Galicia e do Estado, quen 
nos ofrecerán distintas interpretacións de San Sadurniño, todas elas sorprendentes.

O programa comezará ás 17:30h coas habituais presentacións e 
a entrega das Lolas Chanfaineiras -o noso agasallo autóctono para 
todas as persoas participantes- para, deseguido, comezar a 
maratón de curtametraxes, que en total suman 143 minutos. Por 
esta razón o evento terá dous descansos de 15 minutos con 
intención de non pasar moito das 21:30h. 
 
A entrada na estrea das curtas do Chanfaina Lab é gratuíta e non se 

require reserva previa, aínda que as portas se pecharán cando se 
complete o aforo da Casa da Cultura.  
 
Quen non poida asistir debe saber que a partir da semana seguinte, 
como é tradición no encontro,  irá estreándose unha curta cada 
venres na canle de youtube de Fálame de San Sadurniño, xunto 
cunha breve sinopse e unha reseña biográfica e artística da súa 
autora ou autor. 

O Chanfaina Lab estreará 22 curtametraxes 
na tarde do sábado 11 de febreiro

Ademais do certame “Entroidadas” organizado por 
Cultura, o carnaval en San Sadurniño tamén se vivirá ao 
grande na xornada do venres 17 de febreiro. Pola mañá, a 
partir das 11:30h, aproximadamente, haberá actividades 
dirixidas ao alumnado do CPI e da EIM A Rolada que se 
desenvolverán baixo unha grande carpa montada na 
antiga praza do Concello. Pola tarde, das 20:00h en diante, 
o espazo estará aberto para todas aquelas persoas e 
grupos que queiran participar nunha festa de Entroido con 
música e premios para as mellores máscaras. 
 
A rapazada do centro de ensino baixará a media mañá até a carpa 
para gozar dun espazo cuberto no que lucir disfraces -desfile 
incluído- e pasar un anaco brincando antes das minivacacións dos 
seguintes días. Ademais tamén degustarán chocolate con orellas e 
contarán coa animación das escolas municipais de gaita, pandeireta 
e cantos de taberna. Se o tempo fose bo tamén se faría un pequeno 
percorrido pola zona urbana. 
 
A troula aberta ao público en xeral comezará sobre as 20:00h e 
tamén se acompañará con música dunha charanga, liscos con pan a 

prezos asequibles... e con dous premios -vales de 30€-para os dous 
mellores disfraces nas categorías infantil individual (0 a 8 anos), 
xuvenil individual (9 a 17), adulta individual (de 18 anos en 
diante). Tamén haberá un vale de 100€ para o mellor grupo de 2 a 
6 persoas e para as comparsas de 7 ou máis compoñentes, 
diferenciando se só desfilan diante do xurado (vale de 200€) ou se, 
ademais, tamén traen preparada algunha canción chocalleira 
(300€). 
 
As inscricións faranse antes das 21:00h na propia carpa e cada 
participante só poderá concursar nunha categoría. Os premios 
entegaranse ao remate da festa, igual que os correspondentes ao 
certame “Entroidadas”. 
 
 
Entroido en Naraío 
Ao día seguinte, o sábado 18 de febreiro, a troula trasládase ao 
local social da Veiga con motivo da festa de máscaras organizada 
pola AVV O Castelo de Narahío. O baile arrancará ás 22:30h co Dúo 
Eva e Camilo sobre o escenario. Ao longo da noite haberá varios 
sorteos. 

Ata o día 20 de febreiro aínda estamos a 
tempo de gozar na galería da Casa do 
Concello dunha fantástica exposición da 
obra do debuxante Pelayo López Triviño. A 
mostra é unha retrospectiva dos últimos 
dez anos deste debuxante asturiano 
afincado na Coruña, para quen os debuxos 
e bocetos -que adoita facer en menos 
dunha hora- son unha maneira de lembrar 
“lugares e momentos”. 
 
A partir do día 23 de febreiro, López Triviño 
cederalle o espazo expositivo á colección 
fotográfica “Lume”, do fotoxornalista 
ourensán Brais Lorenzo, ganadora en 
2022 do XVI Premio Luis Ksado 

convocado pola Deputación da Coruña. 
 
Lume é unha serie de imaxes que recollen 
con grande dramatismo visual a traxedia 
dos incendios forestais. Un tema que 
Lorenzo aborda, tal e como asegurou o 
xurado do premio, “visualizando o drama 
humano e ecolóxico na liña do máis puro 
fotoxornalismo, onde a narrativa visual 
enfatiza ás persoas que viven momentos 
de tensión”.  
 
“Lume” permanecerá en San Sadurniño 
ata o día 16 de marzo cos mesmos 
horarios de visita: de luns a venres entre as 
8:30 e as 14:30h.

Os debuxos de 
Pelayo” cédelle o 

espazo da galería 
ao premio Luis 

Ksado de fotografía

O Concello prepara un venres de Entroido 
con actividades para a rapazada do CPI e 
para o resto da veciñanza

